
25/10/34 târih ve 31 numrolu emr-i devletleri alındı. 

Yirminci Kolordu Haleb’in cenûb ve cenûb-i garbîsinde düşmanı tevkifden ibâret 
vazîfesine devâm ediyor. Üçüncü Kolordunun 43’üncü Fırkasından Yirminci Kolorduya 
muvakkaten rabt edilen müfreze Haleb’in şark ve şark-ı cenûbîsini te’mîn ediyor. 

Hükûmet-i askeriyye i’lânına mecbûr olduğumu arz etdiğim Haleb şehrinde lüzûm 
görülürse ümerâ-yı askeriyyeden biri vâlî vekîli ta’yîn edilerek şiddet-i inzibât idâme 
(edilecekdir). Mühlik olan düşman, karşımızdaki İngilizlerden ziyâde içimizde ve etrâfımızdaki 
ahâlî-i mahalliyye olduğu ma’lûm-ı sâmîleridir. Fâik düşman kuvvetlerinin ciddî taarruzu 
hâlinde Yirminci Kolordu hey’et-i umûmiyyesiyle Katma istikametinde çekilecekdir. Kıtaâtı 
kısmen Yirminci Kolorduya muâvenet eden 43’üncü Fırka Yirminci Kolordunun sol cenâhını 
te’mîn ederek (Kilis) istikameti üzerinde bulunacak sûretde hareket edecekdir. 

Üçüncü Kolorduya rabt edilen 41’inci Fırka kemâl-i ciddiyyetle İskenderun sevâhiline 
düşmanın ihrâcını men’ etmekden ibâret olan vazîfesine devâm edecekdir. Bu Fırkanın 
vezâif-i âtiyesi bil’âhire vaz’iyyete göre ta’yîn edilecekdir. 

Ordu karâr-gâhının Haleb’den sonra Katma’ya nakli mutasavverdir. Husûsât-ı ma’rûza 
hakkında îcâb edenlere evâmir ve ta’lîmât verilmiş olduğu ma’rûzdur. 

Latince yazılarak ... Alman telgraf 
zâbiti vâsıtasıyla çekdirilmişdir. 

Kapadım. 25/10/34 
(İmza) 

 



 


